
nja itoe commissaris dengen iapoenja hoedjinlang poen ada djadi sobat kentel, sring dateng di roemahnja aken minta diadjarin bikin koewe, dan laen-laen lagi, jang Tan Tjo Lat sengadja karang dan isep dari djempol sendiri, soepaja jang mana denger djadi kagoem hal ia pande sekali bersobat dengen pembesar-pembesar saätasan.





V.
TOEDOEAN JANG TIDA ENAK.




Sasoedahnja kenjang mengobrol. Tan Tjo Lat poelang ka roemahnja aken dahar, dan saäbisnja dahar, pada waktoe mana ia tenggak bebrapa glas arak obat, lantes ia masoek ka kamar dalem kaädaän satenga sinting aken rebahken diri sabagimana soedah djadi kabisaännja satiap hari, kaloe ia lagi karipoehan oleh pakerdjaän dienst.

Seperti biasanja orang jang sring bergadang malem, Tan Tjo Lat tida tahan kaloe tida tidoer lohor, maski djoega lantaran itoe pakerdjaännja di waktoe siang banjak terlantar. Ia tida perdoeli ambtenaar-ambtenaar besar banjak jang bekerdja teroes dari pagi sampe djam 3 atawa 4 sore, dan Pre-

